
ABSTRAK

Kajian ini bertujuan untuk mengenalpasti tahap pengetahuan, sikap dan amalan
kakitangan Universiti Malaysia Sabah mengenai makanan halal. Seramai 310 orang
responden yang terdiri daripada 96 orang kakitangan akademik dan 214 orang
kakitangan bukan akademik telah dipilih secara rawak dengan kaedah persampelan
stratifikasi mengikut pembahagian. Data dikumpulkan menggunakan borang soal
selidik yang telah disediakan. Menggunakan analisis deskriptif, tahap pengetahuan
kakitangan UMS mengenai konsep makanan halal dapat diketahui. Daripada 31
soalan yang dikemukakan di dalam Bahagian A mengenai pengetahuan responden
mengenai makanan halal, pembahagian telah dilakukan kepada tiga peringkat di
mana responden yang mendapat skor antara 1 hingga 15 mempunyai tahap
pengetahuan rendah, skor 16 hingga 25 berpengetahuan sederhana dan skor 26
hingga 31 berpengetahuan tinggi. Sebanyak 39.7% responden mempunyai tahap
pengetahuan yang tinggi, 59% mempunyai tahap pengetahuan sederhana dan
1.3% responden mempunyai tahap pengetahuan yang rendah. Seterusnya, ujian
khi kuasa dua menunjukkan bahawa tahap pendidikan dan jantina mempunyai
hubungan yang signifikan dengan tahap pengetahuan responden (p<0.05). Ujian
data dengan korelasi Pearson mengesahkan terdapat hubungan yang signifikan di
antara sikap responden dengan amalan mereka terhadap pemilihan makanan halal
(r=0.48, k<0.05). Secara keseluruhannya, majoriti responden mengakui bahawa
produk makanan berstatus halal adalah lebih selamat untuk dimakan (min=4.63).
Lebih banyak pendedahan kepada kakitangan UMS tentang konsep makanan halal
dan penggunaan logo halal Malaysia yang betul adalah digalakkan dalam usaha
untuk meningkatkan kesedaran tentang peri pentingnya konsep halal dalam
kehidupan seharian umat Islam khususnya.




ABSTRACT

Knowledge, Attitude and Practices among UMS’s Muslim Staff towards
Halal Food

This research aims to study the level of knowledge, attitudes and practices among
Muslim staff in Universiti Malaysia Sabah towards halal food. 310 respondents were
involved in the study which comprises of 96 academic staff and 214 non-academic
staff which had been randomly chosen through stratified sampling method based
on division. The data was collected using the structured questionnaire that has
been prepared. Using descriptive analysis, the knowledge level of UMS’s staff
towards halal food can be known. From the 31 questions that has been included in
Part A of the questionnaire, three stages of scoring had been divided where score
of 1 through 15 is having low knowledge level, score of 16 through 25 is having
intermediate knowledge level and score of 26 through 31 is having a high
knowledge level. 39.7% of the respondents are knowledgeable, 59% having
intermediate knowledge level and 1.3% are having low knowledge level. Next, chi-
squared test showed that there is a significant relationship between level of
education and gender with level of knowledge (p<0.05). Pearson correlation test
assure that there is a significant association between the attitudes and practices of
consumers towards halal foods (r=0.48, k<0.05). Overall, majority of the
respondents admit that food products that is certified halal is safer to be consumed
(mean=4.63). More exposure to the UMS’s staffs towards the real halal concepts
and the usage of halal logo of Malaysia are encouraged in the effort to improve the
awareness about how important halal concept is in Muslim’s daily life.

BAB 1

PENDAHULUAN

1.1 PENGENALAN

Islam adalah agama yang fleksibel, yang mana kandungan dan peraturannya
adalah sesuai digunakan sepanjang zaman; baik semasa di awal kewujudannya
beribu tahun lalu, atau pun sehingga beribu tahun ke hadapan. Islam
dianugerahkan kepada manusia melalui utusanNya yang terakhir iaitu Nabi
Muhammad SAW dan mencakupi segenap ruang dalam kehidupan seorang Muslim
(syumul). Aspek keseluruhan ini meliputi setiap aspek akidah dan ibadah
termasuklah peraturan-peraturan yang berkaitan dengan akhlak, makanan,
pakaian, barangan hiasan, ubat-ubatan dan lain-lain. Allah SWT telah dengan jelas
menyatakan tentang konsep penyeluruhan ini di dalam Al-Quran, surah Al-An‘am
(38) yang bermaksud:

Maksud: “Tiada Kami tinggalkan sesuatu pun di dalam kitab Al-Quran ini;
kemudian mereka semuanya akan dihimpunkan kepada tuhan mereka
(untuk dihisap dan menerima balasan)” (Saif, 2011).

Oleh sebab itu, setiap tingkah laku Muslim haruslah berlandaskan syariat
Islam dan mendukung apa yang dituntut dan meninggalkan apa yang dilarang.
Tuntutan ini juga melibatkan memakan makanan yang halal lagi baik. Allah SWT
telah berfirman di dalam Al-Quran, surah Al-Mukminun (51) yang bermaksud:

Maksud: "Wahai rasul-rasul, makanlah olehmu makanan yang baik-baik
(halal) dan kerjakaniah amal soleh” (Saif, 2011).




Ayat ini menunjukkan perintah Allah SWT kepada rasul-rasulNya untuk memakan
makanan yang halal lagi baik. Dia juga memerintahkan supaya berbuat amal soleh.

Hal ini jelas menunjukkan bahawa soal pemakanan sangat dititikberatkan di
dalam Islam, kerana setiap apa yang dimakan akan menjadi sebahagian daripada
darah daging manusia. Darah daging ini yang akan membentuk tingkahlaku
manusia, keperibadian serta akhlak mereka. Hal ini jelas dinyatakan melalui sabda
Rasulullah SAW:

Maksud: “Setiap daging badannya yang tumbuh daripada benda yang
haram (yang menghilangkan berkat), maka nerakalah yang lebih utama
bagi orang itu” (Hadis riwayat Ahmad dan Tirmizi).

Maka, jika baik makanan yang dimakan, maka baiklah peribadi mereka dan jika
makanan yang dimakan adalah tidak baik, maka rosaklah akhlak mereka.

Terdapat pelbagai jenis makanan yang disediakan oleh Allah SWT untuk
dimakan oleh umat manusia tetapi tidak semua makanan tersebut boleh dimakan
oleh umat Islam. Larangan ini ditetapkan demi kebaikan manusia dan demi
menjaga akhlak dan peribadi mereka. Islam adalah satu agama yang memelihara
kehidupan umatnya daripada perkara-perkara yang memudaratkan dan
merosakkan. Oleh itu, Allah SWT telah menggariskan panduan kepada umat Islam
tentang makanan halal dan haram. Firman Allah SWT di dalam Al-Quran, surah Al-
Baqgarah (173) yang bermaksud:

Maksud: "Sesungguhnya Allah hanya mengharamkan atasmu bangkai,
darah, daging babi, dan binatang-binatang yang disembelih tidak kerana
Allah. Maka sesiapa terpaksa (memakannya kerana darurat) sedang ia tidak
mengingininya dan tidak pula melampaui batas (pada kadar benda yang
dimakan itu), maka tidaklah ia berdosa. Sesungguhnya Allah Maha
Pengampun, lagi Maha Penyayang” (Saif, 2011).




Oleh yang demikian, boleh dikatakan semua makanan yang ada di muka
bumi ini adalah halal dimakan kecuali beberapa jenis yang terang-terang
diharamkan oleh Allah dan RasulNya. Pemilihan makanan halal sangat dituntut di
dalam Islam mengikut saranan Nabi Muhammad melalui sabda Baginda:

Maksud: “Memilih yang halal itu adalah wajib bagi setiap orang Islam
kerana setiap daging yang tumbuh dari yang haram, maka api neraka lebih
utama baginya” (Hadis riwayat Ahmad).

Namun, disebabkan perkembangan industri pemprosesan makanan yang
semakin meluas di seluruh dunia, status halal sesuatu produk makanan mula
diragui disebabkan cara pemprosesan makanan yang semakin dimodenisasikan dan
diragui sama ada mengikut syariat Islam atau tidak. Di Malaysia sendiri, terdapat
banyak isu yang berkaitan dengan makanan halal dan haram yang telah timbul.
Misalnya, pada 1 Februari 2008, Persatuan Pengguna Pulau Pinang (CAP) merujuk
kepada penutupan sebuah kilang di Kepala Batas yang menghasilkan produk
berasaskan makanan laut. Pihak berkuasa Jabatan Kesihatan Negeri mendapati
pengendali kilang itu telah menyimpan daging babi bersama dengan produk lain di
dalam peti sejuk, menggunakan bahan pengawet yang diharamkan dan juga
menggunakan minyak masak yang dikitar semula untuk memasak. Tambahan pula,
minyak itu juga disimpan di dalam bekas plastik kitar semula yang tidak bersih
(Nurishah, 2009).

Tidak cukup dengan itu, Persatuan Pengguna Kedah (CAKE) telah meminta
kerajaan mengharamkan minuman ringan yang mengandungi alkohol yang telah
menggunakan label buah-buahan berikutan insiden yang telah mengelirukan
pengguna mengenai minuman ringan yang dikatakan mengandungi alkohol.
Presiden CAP, S. M. Mohamed Idris berkata, minuman ringan tersebut, yang antara
lainnya menggunakan label dan gambar buah-buahan didapati mengandungi kadar
alkohol sehingga 5.5 peratus. Beliau mendakwa, maklumat mengenai kandungan
alkohol dalam minuman itu dicetak dengan kecil dan sukar dibaca yang




membuatkan pengguna menyangka bahawa mereka membeli minuman buah-
buahan atau minuman ringan (Nurishah, 2009).

Sehubungan dengan itu, umat Islam khususnya di Malaysia harus lebih peka
dengan isu makanan halal yang berlaku di Negara ini. Mereka juga haruslah mula
meningkatkan pengetahuan dan kefahaman tentang makanan halal dan tidak
memandang enteng tentang peri pentingnya memakan makanan halal dalam
menjaga akidah dan rohani seorang Muslim. Menurut Datuk Abdul Hamid Zainal
Abidin, Mantan Menteri di Jabatan Perdana Menteri melalui temubual bersama
akhbar Utusan Malaysia, logo halal sudah memadai bagi umat Islam di Negara ini
untuk membezakan sesuatu produk itu halal atau sebaliknya (Nurishah, 2009).

Namun, disebabkan wujudnya pengusaha makanan yang tidak
bertanggungjawab, maka kewujudan logo halal palsu dan persijilan halal palsu
semakin menular di negara kita. Oleh sebab itu, umat Islam haruslah sentiasa
berwaspada dan berhati-hati akan penggunaan logo dan sijil halal palsu yang
digunakan di premis-premis makanan dan produk-produk makanan. Umat Islam
juga harus berhati-hati terhadap istilah mengelirukan yang terdapat di produk-
produk makanan seperti yang berlaku dengan minuman ringan yang didakwa
mengandungi alkohol.

Selain itu, disebabkan pasaran import-eksport yang semakin meluas di
negara ini, banyak produk makanan yang datang dari negara Islam dan bukan
Islam yang telah memasuki pasaran negara kita. Hal yang demikian adalah antara
sebab mengapa umat Islam negara ini disarankan lebih berhati-hati dalam memilih
produk makanan kerana dikhuatiri bersumberkan daripada sumber yang haram.
Walaubagaimanapun, terdapat beberapa agensi luar negara yang telah mendapat
pengiktirafan daripada Jabatan Kemajuan Islam Malaysia (JAKIM) sebagai
pengeluar produk makanan halal dan logo halal mereka adalah diiktiraf JAKIM dan
boleh dipasarkan di pasaran Malaysia.




1.2 PENYATAAN MASALAH

Kehidupan umat Islam di zaman ini semakin mencabar disebabkan banyak anasir-
anasir luar yang cuba mempengaruhi cara hidup seorang Muslim supaya terpesong
daripada landasan sebenar. Cara yang paling berkesan dan cepat adalah melalui
tabiat pemakanan mereka. Penyelidik melihat banyak perkara yang mempengaruhi
masyarakat Islam khususnya dalam pemilihan makanan. Sedar atau tidak, umat
Islam lebih cenderung memilih makanan mengikut kegemaran dan selera mereka
tanpa mempunyai pengetahuan yang mendalam tentang tahap halal sesuatu
makanan tersebut. Secara tidak langsung, umat Islam tidak menjalankan apa yang
dituntut oleh agama iaitu untuk mencari makanan yang mempunyai ciri-Ciri

“Halalan Thoyyiban” seperti yang dianjurkan oleh Rasulullah SAW.

Penyelidik juga mendapati masih ramai umat Islam yang tidak faham
mengenai konsep makanan halal dan haram dalam Islam. Mereka tidak didedahkan
dengan terperinci jenis-jenis makanan yang dibenarkan dan yang tidak dibenarkan
makan di dalam Islam. Tambahan pula, masih terdapat kekeliruan berhubung logo
Halal Malaysia yang telah ditetapkan oleh JAKIM. Penggunaan logo halal yang
digunakan sekarang telah diseragamkan oleh JAKIM tetapi disebabkan terdapat
segelintir pengusaha makanan yang masih berdegil dan tidak berdisiplin yang tetap
menggunakan logo halal yang tidak diiktiraf, kejadian ini mengelirukan pengguna
dan mereka beranggapan bahawa logo halal tersebut adalah diiktiraf walaupun
sebenarnya adalah palsu.

Atas sebab-sebab yang telah dinyatakan di atas, penyelidik berasa amat
wajar untuk melakukan kajian mengenai tahap pengetahuan, sikap dan amalan
kakitangan kerajaan yang beragama Islam khususnya kakitangan Universiti
Malaysia Sabah (UMS) mengenai makanan halal, konsep sebenar makanan halal
dan kepentingan makanan halal. Selain itu, penyelidik juga cuba untuk
mendapatkan maklumat mengenai tahap kesedaran mereka tentang kehadiran
pelbagai jenis logo halal di Malaysia dan juga luar negara.

1.3 OBIJEKTIF KAJIAN

1) Mengenalpasti tahap pengetahuan kakitangan UMS yang beragama Islam
mengenai konsep makanan Halal.

2) Mengkaji sikap dan amalan kakitangan UMS yang beragama Islam
terhadap pemilihan makanan Halal

3) Mengkaji persepsi kakitangan UMS yang beragama Islam terhadap
hubungkait antara makanan Halal dengan kualiti makanan.

1.4 HIPOTESIS KAJIAN

Tiga hipotesis awal dirangka bersandarkan kepada tiga objektif yang telah
disebutkan di atas. Tiga hipotesis tersebut adalah:

1) Tahap pengetahuan kakitangan UMS yang beragama Islam mengenai
konsep makanan halal adalah tinggi dan memuaskan.

2) Sikap dan amalan kakitangan UMS yang beragama Islam mempunyai
hubungan yang signifikan terhadap pemilihan makanan halal.

3) Kakitangan UMS yang beragama Islam mempunyai persepsi yang positif
terhadap hubungkait antara makanan halal dengan kualiti makanan.

1.5 KEPENTINGAN KAJIAN

Kajian ini adalah penting untuk mengkaji tahap pengetahuan, amalan dan sikap
kakitangan UMS mengenai makanan halal. Tahap pengetahuan mengenai makanan
halal dikaji untuk menilai sejauh mana tahap pemahaman kakitangan UMS
mengenai makanan halal dan adakah mereka dapat membezakan sesuatu yang
halal dan haram dengan baik.

Selain itu, tahap amalan dan sikap mereka juga akan dinilai untuk melihat
sejauh mana mereka mempraktikkan pengetahuan tentang halal di dalam

kehidupan seharian mereka. Melalui keputusan daripada kajian ini, pihak-pihak
yang terlibat dapat memperbaiki atau mengekalkan tahap pengetahuan kakitangan
UMS melalui pelbagai cara dan pendekatan yang sesuai.

Selain itu, persepsi kakitangan UMS mengenai hubungkait antara makanan
halal dengan kualiti makanan juga akan diselidik. Kajian ini penting kerana dapat
menguji persepsi kakitangan UMS mengenai makanan halal dan tahap kualiti yang
mereka jangkakan daripada produk-produk makanan yang dibeli.

Dalam masa yang sama, kajian ini juga penting dalam usaha mendapatkan
data mentah bagi kajian di masa hadapan tentang penggunaan makanan halal dan
pemahaman pengguna tentang makanan halal. Selain itu, kajian ini dapat
membantu pihak-pihak yang terlibat dalam menjalankan penyelidikan tentang
pengetahuan dan konsep halal khususnya di Universiti Malaysia Sabah dan seluruh
Malaysia, amnya.

1.6 SKOP KAJIAN

Kajian ini menyelidik tahap pengetahuan, amalan dan sikap kakitangan UMS yang
beragama Islam mengenai makanan halal. Selain itu, kajian ini juga akan mengkaji
tahap pengetahuan kakitangan UMS mengenai logo Halal Malaysia dan luar Negara
yang diiktiraf oleh JAKIM seterusnya mengkaji persepsi kakitangan UMS mengenai
hubungkait antara makanan halal dengan kualiti produk makanan.




BAB 2

SOROTAN LITERATUR

2.1 PENGETAHUAN

Pengajian tentang tahap pengetahuan seseorang adalah penting kerana tahap
pengetahuan mempengaruhi perasaan, sikap dan tingkah laku mereka terhadap
sesuatu perkara. Menurut Kamus Dewan (2005), pengetahuan adalah perihal
mengetahui atau apa-apa yang diketahui. Di dalam usaha untuk mendapatkan data
bagi sesuatu kajian, pengetahuan responden haruslah diselidiki terlebih dahulu.
Jika mereka tidak mempunyai pengetahuan tentang sesuatu perkara, maka
penyelidik tidak mempunyai alasan yang kukuh untuk meneruskan kajian terhadap
perasaan, sikap dan tingkah laku responden terbabit kerana data yang diperolehi
akan mempengaruhi keseluruhan kajian disebabkan ketiadaan atau kurangnya
tahap pengetahuan responden terhadap perkara yang dikaji.

Responden selalu memberi pendapat tentang sesuatu perkara walaupun
mereka langsung tidak mempunyai pengetahuan tentang perkara tersebut. Jadi,
untuk mengkaji tahap pengetahuan responden, tahap kesedaran responden
terhadap kewujudan sesuatu perkara itu harus diselidiki terlebih dahulu. Kesedaran
penting kerana ianya adalah suatu penanda bahawa wujudnya kesedaran dan
pengetahuan tentang sesuatu perkara. Ia juga penting di dalam kajian untuk
mengelakkan berlakunya pemalsuan data disebabkan kecenderungan responden
yang berpura-pura mempunyai pengetahuan tentang perkara yang dikaji (Alreck
dan Settle, 1995).




2.2 SIKAP

Sikap mempengaruhi tingkah laku seseorang terhadap sesuatu perkara. Sikap
adalah perbuatan atau pandangan yang berdasarkan pada sesuatu pendapat
(Kamus Dewan, 2005). Sikap datang sebelum tingkah laku atau perbuatan dan
mempengaruhi penerimaan seseorang terhadap sesuatu perkara dan cara mereka
bertindak. Sikap kebiasaannya bertahan selama beberapa minggu, bulan atau
mungkin juga tahun (Alreck dan Settle, 1995). Seseorang akan mengubah cara
pemikiran mereka setelah mereka mendapat maklumat tambahan, pengalaman
baru atau menerima sesuatu dengan cara yang berlainan. Kesemua faktor ini
mempengaruhi perubahan sikap seseorang terhadap sesuatu perkara.

2.3 AMALAN

Amalan adalah sesuatu yang dilakukan (dilaksanakan, dikerjakan, dsb) sebagai
suatu kebiasaan (Kamus Dewan, 2005). Seseorang selalu mengamalkan sesuatu
yang mereka tahu dan sukai. Oleh sebab itu, pengetahuan dan sikap
mempengaruhi amalan seseorang. Dengan pengetahuan yang ada, seseorang
mampu membezakan sesuatu yang baik daripada yang buruk dan bertindak untuk
mengamalkannya. Walaubagaimanapun, tidak semua yang baik itu diikuti dan
diamalkan kerana dipengaruhi oleh beberapa faktor lain seperti perasaan, keadaan
sekeliling, kebudayaan dan sebagainya.

2.4 HUBUNGKAIT ANTARA PENGETAHUAN, SIKAP DAN AMALAN (KAP)

Survei mengenai pengetahuan, sikap dan amalan atau di dalam bahasa Inggeris
dikenali sebagai “Knowledge, Attitude and Practices (KAP)” adalah kajian yang
mewakili satu populasi tertentu bertujuan untuk mengumpul maklumat mengenai
apa yang diketahui, dipercayai dan dilakukan mengenai sesuatu perkara (WHO,
2008). Kajian mengenai KAP dapat memberi penyelidik informasi-informasi yang
diperlukan bagi sesuatu perkara. KAP mampu mengenalpasti jurang pengetahuan,
pengaruh budaya atau corak tingkah laku yang mampu mempengaruhi kefahaman

